
Un tempu era ‘cca lu me rizzettu,
dintra sti quattru mura asdirrupati,
ora sunnu arridutti senza tettu
li porti rutti e l’anguli jaccati.

Ancora un purtidduzzu pinnulia
e si lu taliu mentri s’arrimina
mi pari ca chianci  ancora sti ruttami,
quannu si ferma resta a madunnedda
comu si vulissi  cuntarimi na sturiedda.

Acchiana ‘nta lu muru na lucirtulidda,                          
e ridennu dici chista è casa mea.
Puru na taddarita surda e nigura
nesci la testa di la so jaccazza,
comu si fussi patruna di la me’ casuzza,

Oh, casuzza mea tutta cripata,
nidu d’affettu fusti tu ‘ppi mia,
ora si ‘ccomu un vecchiu abbannunatu;
sulu ‘sutta na petra a lu straventu.

Poviru vecchiu, ca di lu tò passatu
tutti lu sannu e nuddu ‘cchiu ci penza,
e ‘dda vecchia ca facia lu so travagliu,
la sentu ancora comu quannu ‘ccera.

Frisca lu ventu ‘nti la so liniedda
e porta chista duci musichedda.             bau
Sentu lu gaddu, e sentu l’abbaiari
di ddu canuzzu fidili a li so cari.
Tant’anni su passati e sentu ancora,
l’amuri e lu caluri, di sta vecchia casuzza cara…

